
PEMBERITAHUAN PERTANYAAN DEWAN NEGARA
MESYUARAT PERTAMA, PENGGAL KETIGA,
PARLIMEN KELIMA BELAS TAHUN 2024

PERTANYAAN : LISAN
DARIPADA . DATO' KESAVADAS A/L A.ACHYUTHAN NAIR
TARIKH : 20 MAC 2024 (RABU)

SOALAN

Senator Dato' Kesavadas A/L A.Achyuthan Nair minta MENTERI
PENGANGKUTAN menyatakan manfaat jangka panjang yang berupaya
dijana oleh sektor pengangkutan tempatan menerusi pemeteraian
memorandum persefahaman (MoU) antara Institut Penyelidikan
Keselamatan Jalan Raya Malaysia (MIROS) dengan China Automotive
Engineering Research Institute Co. Ltd.

JAWAPAN

Tuan Yang di-Pertua,

1. Institut Penyelidikan Keselamatan Jalan Raya Malaysia (MIROS)
dan China Automotive Engineering Research Institute Co. Ltd. (CAERI)
merupakan pusat penyelidikan yang memfokuskan kepada keselamatan
jalan raya. MIROS dan CAERI mempunyai matlamat yang sama, iaitu
memajukan kejuruteraan automotif ke arah meningkatkan keselamatan
jalan raya.

2. Manfaat jangka panjang yang berupaya dijana oleh sektor
pengangkutan tempatan menerusi pemeteraian memorandum
persefahaman (MoU) antara Institut Penyelidikan Keselamatan Jalan
Raya Malaysia (MIROS) dengan China Automotive Engineering
Research Institute Co. Ltd. merangkumi aspek:

i Kolaboratif penyelidikan

MIROS dan CAERI terlibat dalam projek penyelidikan yang
bertujuan untuk menangani cabaran keselamatan jalan raya
biasa dan memajukan teknologi automotif. Ini melibatkan
inisiatif penyelidikan bersama yang tertumpu pada piawaian
keselamatan kenderaan, penambahbaikan infrastruktur jalan
raya atau pembangunan teknologi keselamatan yang inovatif.
Sehubungan dengan itu, kolaboratif ini dapat menjalin
kerjasama dalam penyelidikan untuk teknologi keselamatan
kenderaan pada masa kini dan hadapan.

ii. Pembangunan Dasar dan Polisi
MIROS dan CAERI akan bekerjasama untuk mempengaruhi
keputusan dasar yang berkaitan dengan keselamatan jalan
raya dan kejuruteraan automotif di peringkat nasional dan
antarabangsa. Dengan menggabungkan kepakaran dan
sumber mereka, MIROS dan CAERI akan menyumbang
kepada penggubalan dasar berasaskan bukti yang bertujuan
untuk mengurangkan kemalangan jalan raya dan kematian. Ini

mewujudkan ruang perkongsian hasil dapatan penyelidikan
yang dapat membantu membangunkan polisi tentang
keselamatan jalan raya Malaysia.

iii. Kerjasama Teknikal
MIROS dan CAERI akan bekerjasama dalam hal teknikal
yang berkaitan dengan ujian keselamatan kenderaan,
penilaian crashworthiness dan penilaian prestasi kenderaan.
Kerjasama ini melibatkan perkongsian kemudahan ujian,
metodologi dan data untuk meningkatkan standard
keselamatan kenderaan dan infrastruktur jalan.

iv. Menambah baik keselamatan kenderaan di Malaysia
MIROS dan CAERI akan berkerjasama dalam membangun
dan menambah baik standard keselamatan kenderaan di
Malaysia. Maklum balas daripada inisiatif ini boleh
dikongsikan oleh CAERI dengan pengeluar kenderaan di
China.

V. Pertukaran intelektual dan ilmu mengenai teknologi
industri automotif terkedepan
Menjalankan aktiviti pertukaran intelektual dan ilmu mengenai
teknologi industri automotif terkedepan serta membangunkan
program kajian dan pembangunan teknologi keselamatan
kenderaan. MIROS dan CAERI juga membuka peluang aktiviti
pembangunan kapasiti seperti program latihan, pertukaran
kemahiran dan projek penyelidikan bersama untuk
mengukuhkan keupayaan profesional keselamatan jalan raya
dan jurutera automotif.

3. Kesimpulannya, kolaborasi antara MIROS dan CAERI dijalinkan
berdasarkan perkongsian pengetahuan dan komitmen bersama untuk
mempromosikan keselamatan jalan raya dan memajukan standard
kejuruteraan automotif. Melalui usaha kerjasama ini, kedua-dua institut
menyumbang kepada pembangunan jalan raya dan kenderaan yang lebih
selamat, seterusnya menyelamatkan nyawa dan mengurangkan kos
sosial dan ekonomi kemalangan jalan raya.

Sekian, terima kasih.



